Հայաստանի Հանրապետության ընդհանուր օգտագործման ճանապարհային ցանցը եւ նրա զարգացումը / 2007-05-22 /
ՆԱԽԱԲԱՆ
Հայաստանի Հանրապետությունը գտնվում է պատմականորեն ձեւավորված միջազգային առեւտրական փոխադրումների խաչմերուկում։ 

Հանրապետության տրանսպորտային համակարգի կարեւոր բաղկացուցիչ մասն են ավտոմոբիլային ճանապարհները: Լեռնային բարդ ռելիեֆով պայմանավորված թույլ զարգացած երկաթուղային ցանց ունեցող Հայաստանի Հանրապետության համար ավտոմոբիլային ճանապարհները վճռորոշ նշանակություն ունեն երկրի եւ՛ տնտեսական, եւ՛ սոցիալական զարգացման համակարգում: Հայաստանի մայրուղիների դերն անփոխարինելի է նաեւ միջազգային փոխադրումների համար: Ըստ ՀՀ ազգային վիճակագրական ծառայության տվյալների, ուղեւորափոխադրումների ավելի քան 46%-ը եւ բեռնափոխադրության ավելի քան 76 %-ը կատարվում է ավտոմոբիլային տրանսպորտով։ 
Հաշվի առնելով վերոհիշյալը կարելի է վստահորեն ասել, որ ավտոճանապարհները վճռորոշ դեր են կատարում հանրապետության տնտեսական եւ սոցիալական բնագավառում։ Այդ դերի լիակատար իրականացման համար պահանջվում է արդյունավետ գործող, անվտանգ երթեւեկություն ապահովող եւ էկոլոգիապես անվնաս ավտոճանապարհային ցանց, որը կբավարարի ճանապարհներից օգտվողների պահանջները:

Հայաստանի Հանրապետության ընդհանուր օգտագործման ճանապարհային ցանցը եւ նրա զարգացումը
Ներկայումս Հայաստանի ընդհանուր օգտագործման ճանապարհային ցանցի ընդհանուր երկարությունը շուրջ 7700 կմ է : Ընդհանուր օգտագործման պետական նշանակության ավտոմոբիլային ճանապարհները ըստ ֆունկցիոնալ նշանակության բաժանված են հետեւյալ կերպ. 

1. միջպետական նշանակության ճանապարհներ - 1561 կմ
2. հանրապետական նշանակության ճանապարհներ - 1800 կմ
3. տեղական նշանակության ճանապարհներ - 4342 կմ
Տեղական նշանակության ճանապարհներն իրենց հերթին, ըստ պատկանելիության, բաժանվում են 3352 կմ մարզային եւ 990 կմ համայնքային ճանապարհների։

Ներկայումս գոյություն ունեցող ուղեւորափոխադրումների եւ բեռնաշրջանառության հիմնական ծավալները իրականացվում են 16 միջպետական նշանակության մայրուղիներով, ապահովելով հանրապետության կապը հարեւան երկրների հետ։ 

Հայաստանի ճանապարհային ցանցի զարգացումը հիմնականում կատարվել է 1950 թ.-ից 1980 թ. ընկած ժամանակաշրջանում, հանրապետությանը ապահովելով ավտոմոբիլային ճանապարհների բավականին խիտ ցանցով։ 1980 - 1990թ.թ. հիմնականում իրականացվել են արդեն ձեւավորված ճանապարհային ցանցի պահպանման, ճանապարհային հագուստի կրողունակության մեծացման եւ տեղային վերակառուցման աշխատանքներ։ Նոր շինարարությունը հիմնականում արտահայտվել է քաղաքների եւ խոշոր բնակավայրերի շրջանցող ճանապարհների կառուցմամբ։ Հայաստանի ճանապարհային ցանցի տարեկան ֆինանսավորումը 1981-1991 թ.թ. ժամանակահատվածում կազմել է միջինում 80-100 մլն. ռուբլի։ 

Նոր ճանապարհների շինարարությունը եւ գոյություն ունեցող ճանապարհների վերակառուցումը կատարվում էին պետական բյուջեի հաշվին, իսկ պահպանության եւ ընթացիկ վերանորոգման աշխատանքները ֆինանսավորվում էին նպատակային միջոցներից։ Վերոհիշյալ ֆոնդը ձեւավորվում էր Հայաստանի բոլոր (բացառությամբ ճանապարհա-շինարարական եւ որոշ այլ) ձեռնարկությունների հատկացումներից՝ տարեկան հասույթի 0.4 % չափով, իսկ ավտոտրանսպորտային կազմակերպություններից՝ 2 % չափով ։ 

1991 թ. –ից ճանապարհային ֆինանսավորումը կտրուկ նվազել է, որի արդյունքում էականորեն ավելացել է ճանապարհների նորոգման, պահպանման եւ ընթացիկ վերանորոգման թերակատարման ծավալները, որը 1993 թ. արդեն հասնում էր ընդհանուր ցանցի կեսին։ Հանրապետության բյուջեից ստացված միջոցները հիմնականում օգտագործվել են միջպետական ճանապարհների առավել կարեւոր հատվածների ձմեռային պահպանման համար։
1995 թ. Համաշխարհային բանկից ստացված վարկը՝ 21.3 մլն SDR (մոտ 36 մլն ԱՄՆ դոլար), նպատակաուղղված էր հանրապետության ճանապարհա-շինարարական բնագավառի վերականգնմանը, նոր տեխնոլոգիաների ներդրմանը, ժամանակակից սարքավորումների ձեռք բերմանը։ « Հայաստանի մայրուղիներ” հնգամյա վերականգնման ծրագրի իրականացման ընթացքում վերանորոգվել են 628 կմ ընդհանուր երկարությամբ միջպետական մայրուղիներ, որի շնորհիվ ապահովվեց Հյուսիս-Հարավ՝ Իրանից-Վրաստան անխափան եւ կայուն կապը։ 

2001 թ.-ից ՀՀ-ում գործում է Համաշխարհային բանկի « Տրանսպորտի » վարկային ծրագիրը, որի շրջանակներում ավտոճանապարհների վերանորոգման իրականացման համար նախատեսված չափաբաժինը կազմում է 30.9 մլն. ԱՄՆ դոլար։ Ծրագրի շրջանակներում նախատեսվում է մինչեւ 2004 թ. վերջը վերականգնել մի շարք ավտոմոբիլային մայրուղիներ եւ վթարային կամուրջներ, իրականացնել անվտանգ երթեւեկության բարելավման միջոցառումներ։ Վարկային համաձայնագրով ենթադրվում է, որ Հայաստանի Հանրապետության կառավարությունը բավական բարձր տնտեսական զարգացման տեմպերի արդյունքում, ի լրումն ծրագրի համաֆինանսավորմանը, աստիճանաբար կավելացնի Հայաստանի ճանապարհային ցանցի պահպանության ֆինանսավորումը, դրանով իսկ հիմք դնելով սեփական միջոցներից ճանապարհային բնագավառի ֆինանսավորմանը։ 

LINCY հիմնադրամի բարեգործական ծրագրի շրջանակներում մինչեւ 2003 թ. վերջը կատարվել է մայրուղիների եւ Երեւան քաղաքի փողոցների նորոգման, վերականգնման եւ նոր ճանապարհների կառուցման մեծածավալ աշխատանքներ։ 

Ավտոմոբիլային ճանապարհների զարգացման ծրագրերի համառոտ նկարագիրը եւ ստացված արդյունքների վերլուծությունը
1995 – 2003 թթ. ընթացքում ճանապարհային բնագավառում ընդհանուր ֆինանսական ներդրումները կազմել են 87.6 մլրդ դրամ : Կառուցվել եւ վերականգնվել են շուրջ 1217 կմ ճանապարհներ, 20 կամուրջներ, հանձնվել են շահագործման Պուշկինի, Նալբանդի եւ Դիլիջանի թունելները : Կատարված ներդրումների արդյունքում տեղի է ունեցել հիմնական ճանապարհային ցանցի վիճակի բարելավման կտրուկ աճ, որի հետեւանքով էապես նվազել է ճանապարհներից օգտվողների կողմից կատարված տրանսպորտային միջոցների շահագործման տարեկան ծախսերը՝ 1995թ –ին մոտ 150 մլն ԱՄՆ դոլարից 2003թ-ին հասնելով մոտ 40 մլն ԱՄՆ դոլարի :

Կատարված ներդրումների արդյունքում տեղի է ունեցել տրանսպորտային ընդհանուր ծախսերի համարյա կրկնակի նվազում , երթեւեկության միջին արագության մեծացման շնորհիվ զգալիորեն կրճատվել է երթեւեկության ժամանակը :

Կատարված վերականգնողական աշխատանքների արդյունավետության միջազգայնորեն ընդունված մի ցուցանիշն է նաեւ ճանապարհային ցանցի ծածկի անհարթության միջինացված գործակցի փոփոխության դինամիկան: Այդ գործակցի 3-4 մմ/մ արժեքը արտահայտում է ճանապարհային ցանցի լավ վիճակը միջազգային չափանիշներով , իսկ 7-8 մմ/մ ցուցանիշը՝ անմխիթար վատ վիճակը: Անցած 8 տարիներին նպատակային եւ արդյունավետ վերականգնողական միջոցառումների իրականացման արդյունքում հիմնական ճանապարհային ցանցի ծածկի անհարթության միջինացված գործակիցը 1995թ.-ի 7.8 մմ/մ արժեքից նվազել է մինչեւ 3.5 մմ/մ արժեքին 2003թ-ին: 

Հետեւաբար կարելի է պնդել, որ հիմնական ճանապարհային ցանցը 1996-2003թթ ընթացքում անմխիթար վատ վիճակից բերվել է միջազգային չափանիշներով ընդունված լավ վիճակի:

2000 – 2003 թ.թ. ընթացքում ՀՀ պետական բյուջեից ֆինանսավորված ճանապարհների հիմնանորոգման, ընթացիկ նորոգման եւ պահպանման աշխատանքները
2000 – 2003 թթ. ընթացքում ՀՀ պետական բյուջեից պետական ճանապարհների հիմնանորոգման , ընթացիկ նորոգման եւ պահպանման համար հատկացվել է 9 մլդր 228.9 մլն դրամ, այդ թվում՝
ա) ճանապարհների եւ արհեստական կառուցվածքների 

հիմնանորոգում – 5171 մլն դրամ ,

այդ թվում՝ Տրանսպորտի ծրագրի համաֆինանսավորում՝- 2062.9 մլն դրամ,

բ) ճանապարհների ձմեռային պահպանում – 2926.5 մլն դրամ ,

գ) ճանապարհների ընթացիկ նորոգում – 1031.4 մլն դրամ,

դ) Պուշկինի թունելի շահագործում – 100 մլն դրամ :

Ստորեւ բերված է այդ հատկացումների բաշխումը ըստ աշխատանքների տեսակների

ճանապարհների հիմնանորոգմամբ իրականացվել են շուրջ 75.5 կմ ճանապարհահատվածների եւ թվով 6 վթարային կամուրջների վերականգնման աշխատանքներ :

Ճանապարհների ձմեռային պահպանման աշխատանքներում ընդգրկվել են շուրջ 6350 կմ ընդհանուր օգտագործման պետական ճանապարհներ, այդ թվում՝
ա) միջպետական նշանակության – 1524 կմ,

բ) հանրապետական նշանակության – 1496 կմ,

գ) մարզային նշանակության – 3330 կմ :

Ճանապարհների ձմեռային պահպանման համար հատկացումների տարեկան աճը 2001թ.-ի համեմատ կազմել է 4.28 անգամ՝ 2002թ.-ին, 7.02 անգամ՝ 2003թ.-ին : 

Հատկացված ֆինանսական բավարար միջոցների շնորհիվ վերջին տարիներին հնարավոր եղավ անհրաժեշտ ծավալով կատարել ճանապարհների ձմեռային պահպանման աշխատանքները, ճանապարհային ցանցը միշտ պահել երթեւեկության համար բավարար պայմաններում , ժամանակին սառույցի եւ ձնածածկույթի հեռացմամբ բացառել ճանապարհների ծածկերի ինտենսիվ քայքայումն ու դրանով երկարաձգել կատարած ներդրումների արդյունավետության ժամկետները : 

Հարկ է նշել, որ չնայած վերջին տարիների ձմեռային ծանր եղանակային պայմաններին, հիմնական ճանապարհային ցանցը միշտ բաց է եղել երթեւեկության համար, բացառությամբ ուժեղ քամիների ու ձնաբքերի պատճառով տեսանելիության վատթարացման պայմաններում առաջացած արտակարգ իրավիճակների ժամանակ :

Ընթացիկ նորոգման աշխատանքներ կատարվել են հիմնականում վարկային եւ դրամաշնորհային հիմնանորոգման ծրագրերից դուրս մնացած միջպետական եւ հանրապետական նշանակության ճանապարհներին : Իրականացվել են ավելի քան 300 000 ք.մ. փոսային նորոգման, կողնակների հարթեցման, կողային առուների մաքրման եւ վերականգնման, թափվածքների մաքրման եւ այլ աշխատանքներ :

Ստորեւ բերված է վերջին երեք տարիներին ճանապարհների ընթացիկ նորոգմանն հատկացված միջոցների աճի գրաֆիկական պատկերը :

Հարկ է նշել, որ այդ աճի տեմպերը 2001 թվականի նկատմամբ համապատասխանաբար կազմում են՝ 181.6% - 2002թ-ի., 217.5% - 2003թ.-ի համար :

Ընթացիկ նորոգման համար 2001թ.-ին 259.6 մլն դրամը եւ 2002թ.-ին 696 մլն դրամը ՀՀ կառավարության եւ Համաշխարհային բանկի փոխադարձ համաձայնությամբ հատկացվել է Տրանսպորտի վարկային ծրագրից :

Համաշխարհային բանկի Տրանսպորտի վարկային ծրագրի ճանապարհային բաղադրամասի 2001-2003թթ համաֆինանսավորման ընդհանուր գումարը կազմել է 2 մլրդ 62.9 մլն դրամ, որոնք նպատակաուղղվել են վարկային համաձայնագրով վավերացված ծախսային կատեգորիաների ֆինանսավորմանը : Հարկ է նշել, որ կառավարությունը մշտապես ապահովել է ծրագրի համաֆինանսավորման միջոցների ժամանակին հատկացումները եւ թերվճարումներ եւ կուտակված պարտքեր չկան :

Ստորեւ բերված է Տրանսպորտի ծրագրի ճանապարհային բաղադրամասի համաֆինանսավորման տարեկան հատկացումների գրաֆիկը :

2001 – 2003 թթ ընթացքում վարկային եւ դրամաշնորհային ծրագրերով իրականացված աշխատանքները
Վերջին տարիների ընթացքում Հայաստանի Հանրապետության կառավարությունը տնտեսության զարգացման խնդրում կարեւորելով ավտոմոբիլային հաղորդակցության դերն ու նշանակությունը, անց է կացնում ակտիվ միջոցառումներ ՀՀ ավտոմոբիլային ճանապարհային ցանցի վերականգնման ուղղությամբ՝ հիմնականում ներգրավելով միջազգային ֆինանսական կազմակերպությունների վարկային եւ դրամաշնորհային միջոցները։
Հաշվի առնելով այն, որ 1995 – 2000թթ ընթացքում իրականացված Համաշխարհային բանկի Մայրուղիների վարկային ծրագրով նախատեսված խնդիրները՝ այն է
1. իրականացնել Հայաստանի մայրուղիների հիմնական հատվածի նորոգման աշխատանքները ,

2. ընդլայնել ճանապարհների պահպանության ֆինանսավորման աղբյուրները Ճանապարհներից օգտվողներից գանձվող հատուկ վճարների միջոցով,

3. ստեղծել արդյունավետ մասնավոր ճանապարհաշինություն, շինարարական արդյունաբերություն,

4. ճանապարհաշինության բնագավառում աջակցել՝ ստեղծելու շուկայական տնտեսությանը համապատասխան, նոր ինստիտուտ
5. բարելավել երթեւեկության անվտանգությունը,

հաջողությամբ իրականացվել են եւ հանրապետության տնտեսության զարգացման համար անհրաժեշտ է շարունակել ճանապարհների կարճ ժամանակահատվածում էական բարելավման աշխատանքները, ՀՀ կառավարությունը եւ Համաշխարհային բանկը 2000 թվականին ստորագրեցին Տրանսպորտի վարկային ծրագրի կատարման մասին համաձայնագիրը :

Տրանսպորտի վարկային ծրագրի ճանապարհային բաղադրամասով 2001 - 2003 թթ ընթացքում իրականացվել են 10 մլրդ 350.28 մլն դրամի հիմնանորոգման վերականգնողական աշխատանքներ , վերականգնվել են շուրջ 154 կմ մայրուղիների ճանապարհահատվածներ եւ թվով 10 խիստ վթարային կամուրջներ : 2001 – 2002 թթ. կատարվել է շուրջ 750 կմ ճանապարհների ընթացիկ նորոգման աշխատանքներ 955.6 մլն դրամ ընդհանուր արժեքով :

Համաշխարհային փորձը ցույց է տվել, որ ճանապարհային ցանցի վիճակի կտրուկ բարելավումը շատ հաճախ հանգեցնում է ճանապարհային երթեւեկության անվտանգության առկա իրավիճակի վատթարացմանը, եթե այդ բնագավառում չեն կատարվում կանխարգելիչ եւ համալիր միջոցառումներ : Տրանսպորտի վարկային ծրագրի ճանապարհային բաղադրամասի անվտանգ երթեւեկության բարելավման ենթաբաղադրիչը նպատակաուղղված է եղել ճանապարհների վիճակի բարելավմանը զուգընթաց ապահովել նաեւ երթեւեկության անվտանգության բարելավումը համալիր մջջոցառումների իրականացմամբ : Այս ուղղությամբ արդեն իսկ կատարվել են հետեւյալ աշխատանքները՝
ա) կնքվել է 14530 հատ ճանապարհային նշանների ձեռքբերման պայմանագիր, որից շուրջ 11500 հատը արդեն ներկրվել է հանրապետություն,

բ) ձեռք է բերվել 100 տոննա լուսանդրադարձող ճանապարհային ներկ շուրջ 2000 կմ ճանապարհների նշագծման համար,

գ) ձեռք է բերվել եվրոպական չափանիշներին համապատասխանող 20 կմ մետաղական արգելափակոցներ ճանապարհների վտանգավոր տեղամասերում անվտանգության ապահովման նպատակով,

դ) ձեռք է բերվել եւ հանձնվել է ՊԱՏ վարչությանը ավտոմեքենաների արագությունը չափող 150 սարքավորում :

LINCY հիմնադրամի բարեգործական ծրագրի շրջանակներում մինչեւ 2003 թ. վերջը կատարվել է մայրուղիների նորոգման, վերականգնման եւ նոր ճանապարհների եւ արհեստական կառուցվածքների կառուցման մեծածավալ աշխատանքներ։ Իրացվել է 73.4 մլն ԱՄՆ դոլար, կառուցվել եւ վերականգնվել են 435 կմ ավտոճանապարհներ, հանձնվել են շահագործման Դիլիջանի եւ Նալբանդի թունելային անցումները, Աշտարակի կամրջի երկրորդ հատվածը, Դեբեդ գետի կամուրջը, վերանորոգվել են Արզնու եւ Գետափի կամուրջները :

ՀՀ ավտոմոբիլային ճանապարհների պահպանման, շահագործման, հիմնանորոգման եւ նոր շինարարության աշխատանքների պետական կառավարման բարելավմանն ուղղված հիմնահարցերը 
Աշխարհի համարյա բոլոր երկրներում ավտոմոբիլային ճանապարհների պահպանման, շահագործման, հիմնանորոգման եւ նոր շինարարության աշխատանքների իրականացումն եւ պետական կառավարման լիազորությունները վերապահված են հիմնականում այդ երկրների տրանսպորտի նախարարությունների ենթակայության տակ գտնվող Ճանապարհային Ազգային Տնօրինություններին: Անցյալում Հայաստանում ճանապարհային տնտեսության հիմնախնդիրներով զբաղվել է սկզբում ճանապարհների շինարարության եւ շահագործման նախարարությունը, այնուհետեւ տրանսպորտի նախարարության կազմում « Հայավտոճան » հանրապետական արտադրական միավորումը: Նախկինում տեղի ունեցած վերակազմավորումների արդյունքում հանրապետության ընդհանուր օգտագործման ճանապարհային ցանցը տրոհվել է մասերի ինչպես սեփականության (պետական եւ համայնքային ) այնպես եւ տնօրինման ու կառավարման (նախարարություն, մարզպետարաններ, համայնքներ) տարբեր ձեւերի: 

Միջպետական եւ հանրապետական նշանակության ճանապարհները գտնվում են ՀՀ տրանսպորտի եւ կապի նախարարության հաշվեկշռում , որը եւ իրականացնում է դրանց պահպանման, շահագործման, հիմնանորոգման եւ նոր շինարարության աշխատանքները իր ենթակայության տակ գտնվող « Հայավտոճան » ՓԲԸ –ի միջոցով: 

Շատ երկրներում երկար տարիների ընթացքում արդեն ձեւավորված Ճանապարհային Տնօրինություններին են վերապահվել հետեւյալ հիմնական գործառույթները՝
ա) պետական նշանակության ավտոմոբիլային ճանապարհների ռազմավարական (երկարաժամկետ եւ միջնաժամկետ) ծրագրերի կազմումը,

բ) պետության կողմից հաստատված ռազմավարական ծրագրերի եւ հատկացված ֆինանսական միջոցների հիման վրա տարեկան աշխատանքային պլանների կազմումը եւ իրականացումը: Ռազմավարական ծրագրերը հիմնականում հաստատվում են խոշորացված ցուցանիշներով ՝ նպատակ ունենալով պահպանել եւ ավելացնել պետական ակտիվներ հանդիսացող ճանապարհների հաշվեկշռային արժեքը: Տարեկան ֆինանսական միջոցների պետության կողմից հատկացումը Ճանապարհային Տնօրինությանը օրենսդրորեն ամրագրվում է միայն խոշորացված ցուցանիշներով (պահպանում, նորոգում, նոր շինարարություն): Ելնելով ճանապարհաշինության առանձնահատկություններից ( աշխատանքների կատարման կարճատեւ ժամկետ, անկանխատեսելի բնակլիմայական եւ արտածին երեւույթների հրատապ վերացման անհրաժեշտություն, ճանապարհային երթեւեկության անվտանգության ամենօրյա ապահովում եւ այլն) Ճանապարհային Տնօրինությանը սովորաբար տրված են լինում օրենսդրական բոլոր իրավասությունները ըստ ծախսման ուղղությունների հատկացված ֆինանսական միջոցների սահմաններում ինքնուրույն կազմել աշխատանքային պլաններ եւ իրականացնել դրանք: 

Հանրապետությունում ընդհանուր օգտագործման ճանապարհային ցանցի տրոհվածությունը, գործող օրենսդրության անկատարությունը, ինչպես նաեւ այժմ Ճանապարհային Տնօրինության որոշ գործառույթներ իրականացնող տրանսպորտի եւ կապի նախարարության « Հայավտոճան » ՓԲ ընկերության նման գործառույթներ իրականացնելու ոչ լիարժեք իրավական կարգավիճակը անհրաժեշտություն են առաջացնում Հայաստանի Հանրապետությունում, տրանսպորտի եւ կապի նախարարության ենթակայության տակ, « Հայավտոճան » ՓԲԸ-ի վերակազմավորմամբ ստեղծել Հայաստանի Ավտոմոբիլային Ճանապարհների Տնօրինություն, նրան վերապահելով համաշխարհային փորձի հիման վրա ստեղծված Ճանապարհային տնօրինությունների լիազորություններին ու գործառույթներին նմանատիպ իրավասություններ:

Նշված հիմնախնդիրը բազմիցս քննարկվել է Համաշխարհային բանկի ներկայացուցիչների այցելությունների ընթացքում եւ համատեղ որոշվել է ընթացիկ տարում Տրանսպորտի վարկային ծրագրի շրջանակներում իրականացնել հանրապետությունում Ճանապարհային Տնօրինության ստեղծման համար անհրաժեշտ համալիր բարեփոխումների փաթեթի մշակումը: 

Եզրակացություններ
Անցած տարիների ընթացքում ավտոմոբիլային ճանապարհների զարգացմանն ուղղված լայնածավալ եւ նպատակային ծրագրերի իրականացմամբ միջպետական նշանակության ճանապարհային ցանցը գտնվում է լավ վիճակում եւ կովկասյան տարածաշրջանում գնահատվում է որպես լավագույնը : 

Ճանապարհների ծածկի առկա վիճակի ամենամյա մանրակրկիտ ուսումնասիրությունը, տրանսպորտային հոսքի տեսակական եւ քանակական պարբերաբար հաշվարկումները այն իրական հիմքերն են, որոնց վրա հիմնվում են ճանապարհների վերականգնման ամենամյա աշխատանքային ծրագրերը: Վերականգնման ենթակա հատվածները հանրապետության տնտեսության համար ռազմավարական նշանակություն ունեցող ճանապարհների վրա ընտրվում են միմիայն ամենաբարձր արդյունավետության սկզբունքով, այսինքն՝ դրանք այն ճանապարհահատվածներն են, որտեղ ճանապարհային ներդրումները հանգեցնում են դրանց շատ անգամ գերազանցող տրանսպորտային ծախսերի առավել նվազեցմանը, այսպիսով խնայվում է ազգային հարստության մի զգալի մասը, քայլ է արվում հանրապետությունը միջազգային փոխադրումներին ներգրավելու ուղղությամբ: Նման պլանավորումը, որը հիմնված է ճանապարհային ցանցի ծածկի վիճակի դինամիկ փոփոխությունների վրա կարող է արդյունավետորեն գործել միայն լիակատար եւ ճշգրիտ տվյալների բանկի հիման վրա:

Ճանապարհաշինության ձեռքբերումներից է նաեւ աջակցումը ճանապարհային շինարարության ներքին շուկայի ստեղծման գործընթացին: Վերջին տարիների ծրագրերի իրականացման շնորհիվ, հնարավոր դարձավ վերակենդանացնել այդ ոլորտը: Այսօր հանրապետությունում գործում են մոտ երեք տասնյակ մրցունակ կազմակերպություններ եւ այժմ չկա ներքին շուկան օտարերկրյա շինարարական կազմակերպություններով գրավված լինելու սպառնալիքը:

Բնագավառի մի քանի տասնյակ ձեռնարկություններ սեփականաշնորհվել են եւ այսօր կազմում են ներքին ճանապարհաշինարարական շուկայի զգալի մասը:

Ճանապարհաշինարարական բնագավառում իրականացվեց աշխատանքների պատվիրման մրցութային մեթոդի լայնածավալ ներդրումը: Այսօր ոչ միայն վարկային ծրագրերով, այլեւ բյուջեով ֆինանսավորվող բոլոր վերանորոգման աշխատանքները պատվիրվում են մրցութային հիմունքներով: 

Ծրագրերի իրականացման ընթացքում հանրապետության տարբեր մարզերում տարեկան շուրջ 7000-9000 աշխատատեղ են գործել, ճանապարհաշինությունն իր կայուն ներդրումն ունի շինարարական տեղական արտադրության զարգացման, ուստի եւ համախառն ազգային արտադրանքի ավելացման գործընթացում:

Դրա հետ մեկտեղ, գործող ճանապարհային ծրագրերից դուրս մնացած հանրապետական եւ տեղական նշանակության ճանապարհներին նորոգման աշխատանքներ գործնականորեն չեն կատարվում։ Արդյունքում, ներկայումս ամուր ծածկով ամբողջ ճանապարհների մոտավորապես երրորդ մասը եւ կոպճային ծածկով ճանապարհների երկու երրորդ մասը վերակառուցման կարիք են զգում։ 

ՀՀ հանրապետական եւ մարզային ճանապարհների ակնադիտական ուսումնասիրությունների արդյունքում պարզվել է, որ վերջին տասնամյակում ճանապարհների ընթացիկ նորոգման եւ պահպանման համար բյուջետային միջոցների սղությունը, ինչպես նաեւ ճանապարհների պաշտպանական գոտու պատկանելիության անորոշությունը հանգեցրել են հանրապետական եւ տեղական ճանապարհների որոշ հատվածների պաշտպանիչ գոտիների աստիճանաբար վերացմանը։ Կողնակները, կողային առուները եւ ջրահեռացման խողովակները խցանվում են՝ լրիվ փոխելով ճանապարհի եւ նրա պաշտպանիչ գոտիների հիդրոլոգիական ռեժիմը։ Ճանապարհի երթեւեկելի մասից եւ հողային պաստառից ջրահեռացման բացակայության պատճառով.

-փոքր երկայանական թեքությամբ հատվածներում անձրեւի եւ ձնհալքի ջրերը մնում են Ճանապարհի վրա, առաջացնում լճակներ, գերխոնավացնում հողային պաստառը եւ ճանապարհածածկը՝ առաջացնելով նրանց ինտենսիվ քայքայում ։ 

-մեծ երկայանական թեքությամբ հատվածներում անձրեւաջրերը հոսում են երթեւեկելի մասով եւ առաջացնում հողային պաստառի մեծածավալ զանգվածների ողողում՝ ստեղծելով վթարավտանգ վիճակներ եւ մի քանի անգամ թանկացնելով վերականգնման աշխատանքների արժեքը։
Ճանապարհների այն հատվածները, որոնք անցնում են համայնքների տարածքով, ոչ միայն չեն հսկվում եւ պահպանվում համայքների կողմից, այլեւ վերջիններիս կողմից պատեհ եւ անպատեհ առիթներով քանդվում են ճանապարհների կողնակներն ու երթեւեկելի մասերը, հաճախ կողնակների օտարման շերտում կառուցվում են առեւտրի կրպակներ՝ փակելով կողային առուները ։ 

Մեր կարծիքով ճանապարհային յուրաքանչյուր հատված պետք է հսկվի եւ պահպանվի ՀՀ « Ավտոմոբիլային Ճանապարհների մասին » օրենքի Հոդված 12-ի եւ Հոդված 18-ի պահանջների համապատասխան։ Վաղուց է հասունացել ճանապարհին վնաս հասցնողներին տույժի ենթարկելու հարցը։
Ճանապարհային ծածկի պահպանման նպատակով անհրաժեշտ ենք համարում նաեւ ՀՀ 4 մաքսային կետերում եւ բեռնափոխադրումներ իրականացնող կարեւորագույն մայրուղիների վրա բեռնատարների քաշը եւ առանցքային բեռնվածքը չափող կշեռքների տեղադրումը ։Կշեռքների տեղադրումը կբարելավի ծանրաքաշ տրանսպորտային միջոցներից վարձավճարների հավաքագրման առկա մակարդակը եւ կսահմանափակի բեռնատարների գերբեռնավորված օգտագործման փաստերի քանակը, որով կարելի կլինի նվազեցնել ճանապարհների եւ կամուրջների ծածկին հասցվող վնասները։ 

Առկա են նաեւ ճանապարհներին վնաս հասցնելու տարբեր լայնածավալ խախտումներ եւ, մասնավորապես, անվտանգ երթեւեկությանը սպառնացող խախտումներ, ընդհուպ՝ ճանապարհային նշանների գողության դեպքերը։
Ճանապարհների վատ վիճակը անդրադառնում է ընդհանուր տրանսպորտային ծախսերի բազմակի անգամ ավելացման վրա, ոչ միայն ավելացնելով տրանսպորտի շահագործման ծախսերը, այլեւ՝ ապագա նորոգման աշխատանքների արժեքը։ 

Ճանապարհաշինարարության տարբեր փուլերում նորագույն տեխնոլոգիաների ներդրումները, նյութերի եւ արտադրության որակի համակողմանի փորձարկումների համալիրը, ճանապարհների ծածկի վիճակի հետազոտությունների սարքավորումները եւ մեթոդները, պլանավորման եւ ղեկավարման արդիական համակարգերը, տվյալների բանկերն ու իրատեսական կանխատեսումների համակարգերը, կազմում են այն բավարար հենքը, որի հետագա հետեւողական զարգացմամբ միայն հանրապետությունը կկարողանա ճանապարհային բնագավառում համաքայլ շարժվել աշխարհի առավել զարգացած երկրների հետ:
